
Kirish. Hozirgi kunda inson, inson taraqqiyoti, inson kapitali va inson taraqqiyoti 

konsepsiyasi ijtimoiy falsafa tadqiq etadigan dolzarb mavzulardan biridir. Mazkur 

tushunchalarni aniqlab olsak. Falsafa qomusiy lugʻatida inson tushunchasiga “har qanday 

falsafiy taʼlimotning asosini tashkil etuvchi fundamental falsafiy kategoriya. Inson oʻz turmushi 

uchun zarur boʻlgan moddiy va maʼnaviy boyliklarni ishlab chiqarish malakasiga egadir. 

Mehnat tufayli inson oʻzi yashayotgan tabiiy muhitni oʻzgartiradi, moddiy va maʼnaviy boyliklar 

yaratadi, oʻz-oʻzini oʻzgartiradi” deb taʼrif berilgan [1]. Inson ijtimoiy sifatlarga ega boʻlgan 

kategoriyadir. Inson falsafasi insonni jismoniy, antropologik, biologik va ijtimoiy jihatlarda 

oʻrganadi. Falsafada inson taraqqiyotiga kishilarning erkinliklari va imkoniyatlarini 

kengaytirish va ularning farovonligini oshirish deb taʼrif keltiriladi. Inson taraqqiyoti bu oddiy 

kishilarning kim boʻlishlari, nima qilishlari va qanday yashay olishlarida haqiqiy erkinlikdir. 

Inson taraqqiyoti tushunchasining rivojlanishi miloddan avvalgi davrlarga borib taqaladi. 

Yunon olimlari Suqrot, Aflotun, va Arastu davridan boshlab inson omiliga eʼtibor berila 

boshlangan. Arastu davrida polislarda yashovchi kishilarning hayot tarzi oʻrganilgan. Faylasuf 

eng oliy ne'mat sifatida baxtni eʼtirof etib, davlatni kishilarning muhofazasi, salomatligi, 

madaniy huquqlarini taʼminlovchi tashkilot deb ataydi [2].  

Mavzuga oid adabiyotlar tahlili. Inson taraqqiyoti zamonaviy tushuncha boʻlganligi 

uchun bu mavzudagi tadqiqotlarni quyidagicha oʻrganish maqsadga muvofiqdir: Xorijiy olimlar 

farovonlik masalasini, inson taraqqiyoti, kapitali, barqaror rivojlanish tendensiyalarini tahlil 

etishda, M. Haq inson taraqqiyoti konsepsiyasini talqinini, A. Sen inson taraqqiyoti 

konsepsiyasining fundamental nazariyasini, K. Matikeyeva inson taraqqiyotini taʼminlashda 

nodavlat notijorat tashkilotlarni, N.Jdanova inson taraqqiyoti gender muammosini, D.I. 

Zakirova inson salohiyatini tadqiq etgan, J.R. Pauers inson taraqqiyotida “yashil iqtisodiyot”ni, 

J.Tilak inson kapitalining rivojlanishida taʼlim tizimini, S.Mexrotra inson kapitalidagi toʻsiqlarni, 

S.Peyruz taraqqiyot dilemmalarini, X.Seilo inson farovonligida tenglik, ijtimoiy muhofazani, E.A. 

Stanton inson kapitali va tenglik rolini koʻrib chiqqanlar. Inson taraqqiyoti, inson kapitali 

koʻrsatkichlari, barqaror rivojlanish borasida A.A.Sagradov inson farovonligi va uning 

istiqbollarini, A.A. Razumov kam taʼminlangan aholi qatlamlari muammolarini, iqtisodiy 

inqirozlar davrida inson taraqqiyotini, G.S. Roshin demografik siyosat, munosib mehnat 

sharoitlarini, A.V. Klimenko ijtimoiy soha va inson taraqqiyoti omillarini, sogʻliqni saqlashning 

muayyan jihatlarini tahlil etganlar. S.Olimova migratsiya, yoshlar masalalari va mintaqaviy 

tafovutlarni, S. Pirmuhammedov ijtimoiy-iqtisodiy muammolar, inson omili koʻrsatkichlarini, 

M. Inoyatov, M. Norqobilov, M.Isroilov, F.Qosimov, A.Tojaliyev, B.Turdiyev, A.Salimov kabilar 

tomonidan inson taraqqiyoti va barqaror rivojlanish masalalari tadqiq etilgan.  

Tadqiqot metodologiyasi. Maqolada inson taraqqiyoti haqidagi taʼlimotlar va uning 

mohiyatini yoritib berishda sintez, kompleks yondashuv, tizimli yondashuv, kontent analiz, 

qiyosiy tahlil, dialektik, usullaridan foydalanildi. 

Tahlil va natijalar. Sharq Uygʻonish davrida Markaziy Osiyoning yetuk mutafakkirlari 

Abu Nasr Forobiy, Abu Ali ibn Sino asarlarining asosiy markazida mavzusi inson muammolari 

boʻlgan. Forobiy “Fozil odamlar shahri” asarida inson falsafasi keng tadqiq qilgan. Alisher 

Navoiy, Husayn Boyqaro davrida inson taraqqiyoti masalalari oʻrganilgan. Bunda Navoiy vazir 

sifatida, Boyqaro esa, amir boʻlib Xurosondagi aholining manfaatlari yoʻlida xizmat qilishgan. 

Aholini himoyalovchi, uning farovon hayotini taʼminlovchi hamda odil hukm qalqoni boʻlib 

turuvchi kuchli, adolatli hukmdor doimo qadrlangan. Xususan, A. Navoiyning “Xamsa”siga 

kiruvchi “Favoyid ul kibar” asarida odil podshoh va fozil fuqarolarning munosabatlari falsafiy 

tahlil etilgan. 

Muruvvat barcha bermakdur, yemak yoʻq, 

Futuvvat barcha qilmakdur, demak yoʻq [3]. 

Buning vorisiylik tamoyilini Prezidentimiz Sh. Mirziyoyev tashabbusi bilan 2020 yil 20 

aprelda xalqimizning tarixiy qadriyatlari, mehr-saxovat va himmat kabi yuksak fazilatlarini 

inobatga olgan “Saxovat va koʻmak” umumxalq harakati faoliyati yoʻlga qoʻyilganligi misolida 

koʻrishimiz mumkin.  

Maʼrifatparvarlar davriga kelib inson, uning xavfsizligi muammolari falsafiy jihatdan 

tadqiq etilib, fransuz olimi J.J. Russo, xalqning baxt-saodati va farovonligi masalalarini 

oʻrgangan [4]. Nemis mutafakkiri I. Kant insonning taraqqiy etishini belgilab beruvchi 

muassasalar qatorida taʼlim, fan va madaniyat sohalarining ahamiyati borligini va unda doimo 

bunyodkor ibtido ustun ekanligini qayd etadi [5].  

Nemis faylasufi O. Shpengler inson va zamonaviy texnologiyalarning munosabatlari 

inson manfaatlarini taʼminlashga qaratilganligini falsafiy tadqiq etishgan [6].  

Oʻzbek olimi Q. Nazarov insonning tabiat va jamiyatdagi oʻrni, insonning fazilatlari, 

shaxsiy xususiyatlari, inson qadri, uning ehtiyojlari va qiziqishlarining ijtimoiy jarayonlaridagi 

oʻrnini, atrof-muhit masalalarining inson taraqqiyotidagi ahamiyatini tadqiq etgan [7]. 

J.Тulenov har bir inson jamiyatdagi boshqa odamlar bilan birga umumiy manfaatlarga egadir 

va ayni zamonda uning oʻzi shaxsiy, faqat oʻzigagina xos boʻlgan talab-istaklari, qiziqishlari ham 

boʻladi. Insonning qiziqishlari, shaxsiy manfaatlarini eʼtiborga olmasdan, ularni amalga oshirish 

chora-tadbirlarini koʻrmasdan turib odamlarning kuch-qudrati va imkoniyatlaridan unumli 

oqilona foydalanib boʻlmaydi deb taʼkidlaydi [8].  

N.Shermuhammedova inson individi nafaqat ijtimoiy, balki biologik mavjudot sifatida 

ham oʻziga xos xususiyat kasb etishini, insonning kamoli jamiyatda va faqat jamiyatda yuz 

berishini qayd etadi. Olima insonning kamol topish jarayonida doim ham subyekt, ham obyekt 

hisoblanishi, bu shaxsning oʻz imkoniyatlarini ro'yobga chiqarish va hayot mazmunini izlashi 

bilan bogʻliq boʻlgan yana muhim bir falsafiy muammo yuzaga kelishini belgilaydi, deb 

taʼkidlaydi [9].  

XX asrga kelib inson taraqqiyoti konsepsiya sifatida paydo boʻldi. U oʻz ichiga quyidagi 

bosqichlarni qamrab olgan: Birinchi bosqichda 1980-1989 yillarda inson taraqqiyoti 

konsepsiyasining nazariy asoslari shakllandi. Bu davrda inson taraqqiyoti omili A. Sen, M. Haq, 

A. Marshall, A. Smit, T. Shultz, G. Bekker, E. Denison, L. Turou, Ya. Tinbergen, J. Forrester, U. 

Kirdar, K. Griffin, J. Nayt va S. Fukuda-Parr kabi olimlarning tadqiqot obyektiga aylangan. Inson 

taraqqiyoti boʻyicha taʼlimotlar bu davrda shakllanib, bular falsafiy mohiyatiga koʻra funksional 

va institutsional-reformistik taʼlimotlardir. A. Sen, A. Marshal, M. Haq va J. Nayt inson omilining 

funksional taʼlimoti izdoshlaridir. G. Bekker, T. Shultz, J. Forrester inson taraqqiyotida 

institutsional-reformistik taʼlimotning namoyandalari hisoblanishadi. Mazkur yoʻnalish 

tarafdorlari inson taraqqiyotiga erishish jamiyat institutlarini isloh etish orqali amalga 

oshiriladi deb hisoblashadi. Funksional taʼlimot tarafdorlari inson atrofidagi ijtimoiy va 

iqtisodiy muhitni yaxshilash orqali inson taraqqiyotini taʼminlash mumkin deb hisoblashadi. 

Inson taraqqiyoti konsepsiyasi strategiyalarining falsafiy asosida inson taraqqiyotning 

obyekti deb bilinadi. Bu tushuncha kishilarning oʻz salohiyatlarini amalga oshirishlari uchun 

ularning imkoniyatlarini kengaytirish, ularni oʻz taraqqiyotlari yoʻlida faol ishtirok 

etishlarining taʼminlanishini oʻz ichiga oladi. Inson taraqqiyoti malaka, bilim va ijodkorlikni 

rivojlantirishni qamrab oladi. Inson taraqqiyoti tovarlarga yoki maʼlum bir ishlab chiqarishga 

asoslangan strategiya boʻlmay, balki insonlarni diqqat markazida tutgan strategiyadir. Inson 

taraqqiyoti iqtisodiy, ijtimoiy, ekologik va madaniy sohalarda namoyon boʻladi. Ushbu 

konsepsiya inson taraqqiyotining ikki jihatini asoslab beradi: Birinchidan, sogʻliqni saqlash va 

taʼlim sohasidagi imkoniyatlarni batafsil oʻrganadi; Ikkinchidan, bu imkoniyatlarni ijtimoiy-

siyosiy va madaniy sohalarda, ishda, dam olishda qoʻllashni nazarda tutadi. 

Inson taraqqiyoti konsepsiyasi ijtimoiy-siyosiy nazariya sifatida Sharq va Gʻarb olimlari 

talqinida turlicha falsafiy tadqiq etilgan. Bulardan biri turli savollarni keltirib chiqargan T. 

Shultsning “inson kapitali” tushunchasidir. U 1960-1961 yillarda “Taʼlim kapitalining 

shakllanishi” va “Inson kapitaliga investitsiyalar” nomli maqolalarni nashr qildirdi. Bunda 

“inson kapitali” omilining ajratilishi taʼlim, fan va sogʻliqni saqlashning iqtisodiy ahamiyatini 

ochib bergan. Inson kapitali – bu ishlab chiqarishning vositasi va uzoq muddatga moʻljallangan 

predmet kabi ikki vazifani bajaruvchi insondagi bilim va malakalarning majmui sifatida 

taʼkidlangan. Inson kapitali nazariyasining L. Turou tomonidan tanqid qilinishi inson kapitali 

taʼlimoti tarafdorlarini mukammal strategiyalarni ishlab chiqishga undab, inson resurslariga 

koʻmaklashish yoʻnalishini vujudga keltirgan. L. Turou va M.Boniman inson kapitali asosida 

zamonaviy ishchining ishlab chiqarish qobiliyatlari, davlat, tashkilot, insonning mazkur 

qobiliyatlarini shakllantirish va takomillashtirishga boʻlgan xarajatlarini falsafiy jihatdan tahlil 

etishgan. 

Inson kapitali obyektiga odatda umumiy va maxsus taʼlim tavsifidagi bilimlar, 

koʻnikmalar va jamgʻarmalar tajribasi kiritiladi. Oʻzbekistonlik olima Murtazinaning fikricha, 

inson kapitali har bir kishida boʻlishi mumkin va foydalanilishi mumkin boʻlgan malaka, 

koʻnikma va qobiliyatlar zaxirasidir. 

Inson taraqqiyotining salohiyati konsepsiyasiga koʻra davlat isteʼmol, imkoniyatlar, 

taʼlim sohasidagi tenglikni taʼminlaydi va sogʻliqni saqlash sohasidagi kerakli minimumni 

qanoatlantiradi. Shaxsning xavfsizligini kafolatlab, siyosiy va fuqarolik huquqlarni, shuningdek 

iqtisodiy tizimning oʻsishi va samarali ish yuritishiga sharoit yaratadi.  

Amerikalik olim G.Bekker inson kapitaliga qilingan investitsiyalarga oʻrta va kasb-hunar 

taʼlimiga qilingan xarajatlar, sogʻliqni saqlash, axborot qidirish, ishni almashtirish, bolalar 

tarbiyasi va insonning ishlab chiqarish kuchlari rivojiga olib keluvchi boshqa xarajatlarni 

kiritadi. Bu omilning ajratilishi taʼlim va sogʻliqni saqlashning ahamiyatini yanada oshiradi. A. 

Marshal insonni “boylikning asosiy vositasi” deb ataydi. Iqtisodiy oʻsish va inson kapitali 

nazariyasida esa, inson ishlab chiqarishning omili deb eʼtirof etiladi. 

Gʻarb olimlari bu muammoni falsafiy oʻrganishga harakat qilishayotgan boʻlsalar-da, 

bunda individual tafakkur tarzi hukmron. Sharqda insonning yashab turgan muhitidagi ijtimoiy 

mavqeyi, mahallaning inson taraqqiyotidagi oʻrniga alohida eʼtibor qaratiladi. Boshqa iqtisodiy 

nazariyalardan farqli ravishda, inson taraqqiyoti konsepsiyasida insonlar taraqqiyotning 

maqsadi va vositasi sifatida falsafiy baho beriladi. Farovonlik konsepsiyasi va asosiy ehtiyojlar 

konsepsiyasida esa insonlar moddiy neʼmatlarni qabul qiluvchilar sifatida taʼriflanadi. 

Hind olimi S. Mexrotraning fikricha, inson taraqqiyoti boʻyicha hisobotlar inson 

taraqqiyotining bir necha indekslarini oʻz ichiga oladi. Inson taraqqiyoti indeksi oʻz ichiga uzoq 

umr koʻrish, bilim va daromadlarni (umr koʻrish uzoqligi, katta yoshdagi kishilarning 

savodxonligi, maktabga qatnagan yillari uzoqligi va xarid qilish qobiliyatidan kelib chiqib 

daromadlarini hisobga olgan holda hisoblanadi) nazarda tutadi. 

Ijtimoiy falsafada barqaror inson taraqqiyoti omillari 1990-1996 yillarda shakllanib, 

ushbu davr inson taraqqiyotining dastlabki koʻrsatkichlarining ishlab chiqilishi va global 

maʼruzalar tayyorlanishining boshlanishi bilan izohlanadi. Inson taraqqiyoti boʻyicha global 

dokladlarga koʻra, oxirgi oʻn yilliklarda insonning taraqqiyoti omili xalqaro munosabatlarda 

katta ahamiyat kasb eta boshladi. Ingliz olimi R. Jollining fikriga koʻra oxirgi ikki va uch oʻn 

yillikdagi rivojlanish inson taraqqiyoti ijtimoiy taraqqiyot va ijtimoiy tenglik tamoyillarining 

amalga oshirilayotganligidan dalolat bermoqda.  

Ijtimoiy himoya va samarali boshqaruv (1997-2022 yillar) masalasi mintaqa 

mamlakatlarida inson manfaatlarini himoya qilishning boshlanishi, Oʻzbekistonda ijtimoiy 

muhofaza qilish tamoyillarining strategik maqsad sifatida belgilanishi, Tojikistonda fuqarolar 

urushining nihoyasiga yetishi va Qirgʻizistonda ijtimoiy-iqtisodiy koʻrsatkichlarning 

yomonlasha boshlashi bilan aloqadordir. 

Dunyodagi muvozanat va barqarorlikni taʼminlashda barcha davlatlar – boy davlatlar 

boʻladimi yoki kambagʻal davlatlar boʻladimi, qoʻyilgan maqsadga erishishda har bir insonga 

imkoniyatlarning iloji boricha keng diapazonini inobatga olishlari kerak. 

Soʻnggi yillarda xalqaro miqyosda inson taraqqiyotini taʼminlovchi islohotlar va 

iqtisodiy rivojlanish muammolari faylasuf va jamiyatshunos olimlar tomonidan tadqiq 

qilinmoqda. Baʼzi olimlar inson taraqqiyotini belgilab beruvchi iqtisodiy islohotlar bir-biriga 

monelik qiladi, shu tufayli bular milliy siyosatni oʻtkazishga yaramaydi, deb taʼkidlamoqdalar. 

Pokistonlik olim M. Haqning fikricha, islohotlar qisqa muddat orasida samarali boʻlishi mumkin. 

Inson taraqqiyoti davlat aralashuvi va davlatning bu islohotlarda bosh-qosh boʻlishini taqozo 

etadi [10]. 

Inson taraqqiyotining falsafiy negizi bu insonlarga bunyodkor va sogʻlom hayot tarzini 

taʼminlab beruvchi iqtisodiy, ijtimoiy, axborot va ekologik muhitni barpo etish va ularga 

hayotning turli sohalariga oid keng tanlov imkoniyatini yaratishdir. Bu tanlov zamon oʻtishi 

bilan miqdor oʻzgarishlaridan sifat oʻzgarishlari qonuniyati singari oʻzgarishi mumkin, lekin 

taraqqiyotning barcha bosqichlarida uzoq va sogʻlom hayotni yashash, bilim olishga ehtiyoj, 

munosib hayotni yashash uchun resurslarga intilish saqlanib qoladi. Inson taraqqiyoti ijtimoiy-

iqtisodiy, ekologik va madaniy jihatlarda namoyon boʻladi. 

Inson taraqqiyotining maqsadi ijtimoiy-iqtisodiy hayotning turli sohalaridagi tanlov 

imkoniyatlarini kengaytirish orqali taʼminlash va uning uzoq umr koʻrishi uchun munosib 

muhitni yaratishdir. Inson taraqqiyoti konsepsiyasining vazifasi muammoga oid nazariyalarni 

oʻrganish, inson taraqqiyotining koʻrsatkichlari – Inson Taraqqiyoti Indeksi va Iqtisodiy 

Erkinliklar Indeksini oʻrganishgan. 

A. Senning fikriga koʻra, inson taraqqiyoti bu kishilarda mavjud boʻlgan erkinliklar 

doirasini kengaytirish jarayonidir. U 1989 yilda “insonning tanlash imkoniyatini kengaytirish” 

konsepsiyasini ishlab chiqqan. Ushbu konsepsiyaning falsafiy mohiyati asosida, barqaror 

rivojlanish asosida ekologik omillarni ijtimoiy-iqtisodiy hayotga integratsiya qilish nazarda 

tutilgan. Barqaror rivojlanishning asosiy komponentlari inson taraqqiyotining gumanitar va 

ijtimoiy rivojlanishning parametri boʻlishi lozimligi taʼkidlangan. Barqaror rivojlanish atamasi 

akademik V.I. Vernadskiyning XX-asrning 20-30 yillaridagi noosfera toʻgʻrisidagi taʼlimotiga 

borib taqaladi. Barqaror rivojlanish bevosita isteʼmolchilik jamiyatiga qarshi qaratilgan. 

M.Haqning falsafiy jihatdan tahliliga koʻra: “Taraqqiyotning asosiy maqsadi kishilarning 

imkoniyatlarini kengaytirishdir. Bu imkoniyatlar cheksiz va vaqt davomida oʻzgarishi mumkin. 

Taraqqiyotning maqsadi insonlarga uzoq muddatli, sogʻlom va ijodkor muhitni taʼminlab 

beradigan sharoitni yaratishdir” [11].  

Bundan tashqari, mamlakatimizda aholini himoya qilish tamoyiliga asoslangan 

dasturlar mavjud boʻlib, ularning pirovard maqsadi Oʻzbekistonda inson salohiyatini 

kuchaytirish masalasi yotadi. 2016 yil “Sogʻlom ona va bola yili”, 2017 yilning “Xalq bilan 

muloqot va inson manfaatlari yili” deb nomlanishi, 2018 yilning “Faol tadbirkorlik, innovatsion 

gʻoyalar va texnologiyalarni qoʻllab-quvvatlash yili”, 2019 yilning “Faol investitsiyalar va 

ijtimoiy rivojlanish”, 2020 yilning yil ilm-maʼrifat va raqamli iqtisodiyotni rivojlantirish, 2021 

yilning “Yoshlarni qoʻllab-quvvatlash va aholi salomatligini mustahkamlash yili”, 2022 yilning 

“Inson qadrini ulugʻlash va faol mahalla yili”, 2023 yil “Insonga eʼtibor va sifatli taʼlim yili” deb 

eʼlon qilinishi Oʻzbekistonda inson taraqqiyoti masalalariga eʼtibor berilayotganligidan dalolat 

beradi. 

Jahon hamjamiyatida ham bu masalaga eʼtibor kuchayib bormoqda. Xususan, BMTning 

Barqaror Rivojlanish Maqsadlari dasturi davlatlarga yanada xavfsiz va barqaror dunyoni 

yaratishga qaratilganligi buning yorqin misolidir. Ular inson taraqqiyoti boʻyicha hisobotlardan 

farq qilib qashshoqlik, savodsizlikni yoʻqotish, taʼlim va gender tengligiga yoʻnaltirilgan. 

Bundan tashqari, BMT TD 1990 yildan boshlab inson taraqqiyoti boʻyicha yillik hisobotlarni 

nashr etib kelinmoqda. 1993- yildan boshlab, Inson Taraqqiyoti Indeksi ishlatila boshlanib 

bular asosida dunyo mamlakatlarini turli koʻrsatkichlar asosida solishtirish imkoniyati paydo 

boʻldi. Quyidagilar mamlakatdagi inson taraqqiyoti darajalarining asosidir: 1) Inson 

Taraqqiyoti Indeksi (ITI); 2) Iqtisodiy Erkinliklar Indeksi (IEI); 3) Gender omilini hisobga olgan 

holda taraqqiyot indeksi. Bu indekslar yordamida mintaqa davlatlaridagi ijtimoiy va iqtisodiy 

hayotning qanchalik darajada erkinlashganligini belgilashimiz mumkin. 

ITI inson rivojlanishining uch jihati: birinchidan, uzoq va sogʻlom umr koʻrish, 

ikkinchidan taʼlim olish, uchinchidan munosib turar joy sharoitini yaratishni nazarda tutadi. U, 

faqat daromad miqdoridan ham koʻra umr koʻrishning uzoqligi, taʼlim muassasasiga qabul, 

savodxonlik darajasi va daromad singari kengroq tasavvur beruvchi koʻrsatkichlarni 

birlashtiradi. ITI – tugal koʻrsatkichlar manbai emas. U inson rivojlanishida uning butun 

hayotiga oʻz taʼsirini oʻtkazadigan va jamiyatning aʼzolari eʼtirofiga sazovor boʻladigan qarorlar 

qabul qilinishida ishtirok etishi bilan bogʻliq qobiliyatini oʻzida mujassamlashtirmagan. Inson 

boy, sogʻlom va yaxshi taʼlim olgan boʻlishi mumkin, biroq jamiyat hayotida ishtirok etish 

qobiliyatining yoʻqligi uning rivojlanishini qiyinlashtiradi. Ilk bora bu muammo M. Haq va U. 

Kirdar tomonidan “Shimol-Janub” masalalari boʻyicha 1986-1989 yillarda qilingan tadqiqotda 

shakllangan.  

Markaziy Osiyo davlatlari mustaqillikka erishgandan soʻng oʻtgan davr mobaynida 

taraqqiyot sari dadil qadamlar tashlashdi. Keyingi yillarda Oʻzbekistonda ITSI miqdorining 

yuksalishi kuzatilmoqda. XXI asrning boshiga kelib Oʻzbekiston ishlab chiqarish boʻyicha 

oʻzining krizisdan oldingi darajasiga yetib BMT TDdagi reytingini yuksaltirdi. MDH 

davlatlaridan hali hech biri bu darajaga erishishga muvaffaq boʻlganicha yoʻq. 

Birinchidan, Oʻzbekistonning bu sohadagi yutuqlarida, avvalo, islohotlarning 

bosqichma-bosqich olib borilayotganligi, boshqa davlatlardagi kabi shok terapiyasi usuliga 

murojaat qilinmaganligi va faol investitsion siyosat katta rol oʻynamoqda;  

Ikkinchidan, bu davlat siyosatining ijtimoiy yoʻnaltirilganligi –islohot yillari davomida 

byudjet mablagʻlarining 40 %dan 60 % gacha qismi ijtimoiy ehtiyojlarga sarflanadi;  

Uchinchidan, 2020 yilda qabul qilingan “Taʼlim toʻgʻrisida”gi qonun bilan bogʻliq taʼlim 

sohasidagi jiddiy oʻzgarishlarni kiritishimiz mumkin;  

Toʻrtinchidan, sogʻliqni saqlash sohasidagi islohotlarning ilk ijobiy natijalari koʻzga 

tashlanmoqda;  

Beshinchidan, iqtisodiy, ijtimoiy hayotda oʻtkazilayotgan erkinlashtirish siyosat 

kelgusidagi rivojlanish va farovonlik uchun zamin yaratmoqda. Yangi Oʻzbekistonda bozor 

iqtisodiyotiga oʻtish boʻyicha olib borilayotgan bosqichma-bosqich islohotlar strategiyasi 

iqtisodiy hayotda katta ijobiy oʻzgarishlarga olib kelmoqda. 

Qirgʻizistonda 2010- 2020 yillar voqealari tufayli inson taraqqiyoti surʼatlari bu 

mamlakatda pasaydi. 1992-1997 yillarda Tojikistondagi fuqarolar urushi natijasida 150 ming 

kishi halok boʻlib, talafot haligacha sezilmoqda. Unga muvofiq, bu mamlakatlarda davlat 

hokimiyati oʻz territoriyasining barchasida oʻz yurisdiksiyasini oʻtkaza olmaydi.  

Xulosa va takliflar. Umuman olganda, ijtimoiy-iqtisodiy taraqqiyot vositasida 

insonning ijtimoiy-iqtisodiy, ekologik va madaniy ehtiyojlarini hal qilish mintaqada 

mamlakatlarning rivojlanish strategiyalarida yetakchi rol oʻynaydi. 

Inson taraqqiyoti konsepsiyasining oʻziga xos xususiyatlarida Sharq va Gʻarb 

mutafakkirlarning ijtimoiy-falsafiy qarashlarida turlicha sharhlangan inson taraqqiyoti, inson 

taraqqiyoti konsepsiyasi, inson kapitali, insonning tanlov imkoniyatlari, inson taraqqiyoti 

indekslari tushunchalarining bir-birini taqozo etishi, ulardagi dialektik ziddiyatli munosabatlar 

insonni taraqqiyotning obyektiga ekanligi bilan aloqadorligi isbotlandi. 

